
Tomaso Giovanni Albinoni twieled Venezja 
fit-8 ta’ Ġunju 1671. Kien kompożitur li għex fi 
żmien l-Epoka Barokka. Għalkemm kien imsemmi 
aktar għall-kitba ta’ opri, illum hu aktar magħruf 
għall-mużika strumentali, li spiss tiġi rrekordjata u 
għalhekk ukoll, popolari ma’ dawk li jħobbu din il-
kwalità ta’ mużika klassika.

Fost l-aktar biċċiet mużikali popolari li ħarġu 
mill-pinna tiegħu, hemm dik magħrufa 
‘Adagio in G minore’. Missieru, 
Antonio Albinoni, kien merkant sinjur 
f’Venezja u għalhekk, seta’ jtella’ 
l-familja bla tbatija u f’ambjent 
tajjeb. Tomaso studja l-vjolin 
u l-kant u f’dan tal-aħħar, sar 
popolari bħala kantant prolifiku. 
Kien tajjeb ukoll bħala vjolinista, 
iżda għadda ħafna snin minn 
ħajtu jikkomponi opri u kitbiet 
oħra orkestrali.

Ftit li xejn nafu dwar ħajtu. 
L-ewwel opra li kiteb, ‘Zenobia, 
regina de Palmireni’, kienet ġiet 
esegwita l-ewwel darba f’Venezja stess 
fl-1694, flimkien mal-ewwel kollezzjoni tiegħu 
ta’ mużika strumentali – 12 Sonate a tre, Op. 1, u 
kienet ġiet iddedikata lil ħabibu Venezjan Pietro, 
il-Kardinal Ottoboni, li kien il-Gran neputi tal-
Papa Alessandru VIII. Dan Ottoboni kien patrun 
importanti f’Ruma ta’ ħafna kompożituri oħra, 
bħal Arcangelo Corelli. Tomaso Albinoni x’aktarx 
kien impjegat bħala vjolinista minn Karlu IV, Duka 
ta’ Mantova, li għalih kien iddedika l-kollezzjoni 
ta’ biċċiet ta’ mużika strumentali, OP 2. Fl-1701, 
Albinoni kiteb il-wisq popolari Op 3, u ddedikahom 
lil Cosimo III de’ Medici, il-Gran Duka tat-Toscana.

Tomaso Albinoni, sakemm miet missieru, kien 
aktar jikkomponi bħala passatemp milli għall-

profitt. Missieru xtaqu jkompli fin-negozju tiegħu 
bħala merkant, iżda b’xorti tajba, dan in-negozju 
tkompla minn ħutu l-oħra, u għalhekk, hu seta’ 
jkompli fil-qasam mużikali, full time. Hu kien 
waqqaf saħansitra akkademja tal-kant.

Albinoni żżewweġ f’Venezja fl-1705 lill-
kantanta tal-opra Margherita Raimondi u, bħala 
xhud, kellu lil Antonio Biffi, ħabib u l-Maestro di 

Capella ta’ San Marco. Albinoni kien magħruf 
ħafna għall-opri f’beltu u f’ħafna bliet 

oħra fl-Italja bħal Genova, Bolonja, 
Mantova, Udine, Piacenza u Napli. 

Kiteb mal-81 opra li minnhom, 
28 ġew prodotti f’Venezja bejn 
l-1723 u l-1740. Ħafna opri oħra 
ġew esegwiti fl-Ewropa ta’ Fuq 
mill-1720 ’l quddiem.

Ħafna mix-xogħlijiet operistiċi 
ta’ Albinoni huma mitlufin, u dan 

għall-fatt li dawn qatt ma kienu 
ġew ippubblikati; iżda disgħa minn 

ġabra ta’ mużika strumentali ġew 
ippublikati u ġew milqugħin tajjeb. Din 

il-ġabra tiġbor fiha 99 sonata, 59 kunċert u 
9 sinfoniji. Din il-ġabra kienet tikkompara tajjeb 
max-xogħol ta’ Arcangelo Corelli (1653–1713) u 
ma’ ta’ Antonio Vivaldi (1678–1741).

Dan il-kompożitur kellu seher għall-oboe, 
strument mużikali li kien pjuttost ġdid għal dak iż-
żmien, u għal din ir-raġuni, huwa kien l-ewwel fost 
il-kompożituri Taljani li kiteb l-ewwel xogħol għal 
dan l-istrument ġdid, (Op, 7, 1715). Erba’ kunċerti 
għall-oboe solo, (No. 3, 6, 9 u 12) u l-erbgħa oħra 
għal żewġ oboes (No. 2, 5, 8 u 11 ). Dawn ġew 
ippubblikati u ġew ukoll milqugħin tajjeb ħafna.

Ħafna mix-xogħlijiet ta’ Albinoni, b’dispjaċir, 
intilfu fit-Tieni Gwerra Dinjija, meta l-Librerija 
tal-Istat fil-Belt ta’ Dresden fil-Ġermanja, ġiet 

ibbumbardjata u maħruqa.Għal din ir-raġuni, ħafna 
mix-xogħlijiet tiegħu ġew maħruqa. Remo Giazotto, 
mużikologu Milaniż, mar fil-belt ta’ Dresden 
wara l-gwerra biex ikompli jikteb il-bijografija ta’ 
Albinoni u jkompli jżid mal-lista ta’ kompożituri 
tiegħu.

Qalb it-tifrik u l-ħruq estensiv li ħalliet il-gwerra, 
dan Giazotto rnexxielu jsib framment ta’ manuskritt 

ta’ Albinoni. Dan kien jikkonsisti biss f’linja waħda 
ta’ noti miktubin għal baxx flimkien ma’ sitt linji 
tal-melodija ta’ wieħed mix-xogħlijiet tiegħu, li 
possibbilment kien slow movement ta’ Trio Sonata 
jew Sonata da Chiesa. Minn dawn il-ftit noti li sab, 
Giazotto ġabar u għaqqad mill-ġdid dak li llum hu 
l-famuż Adagio, mużika li ironikament, Albinoni 
ma kienx jattribwiha lilu llum.

